
Ni Chivinti yu Ts'oqnil Pablo ni
Filemon

Ni Pablo mastak'ay yu Filemon

1 Kit'in kPablo, va kch'ikanta por klagpute'ey
ixchivinti Jesucristo. Va ch'antaun kun
yu kilagaj Timoteo Kklats'ogniyau uxint'i
Filemon. Ox kilat'atapatsayau, xlhiyucha
ayaj klapaxkayau. 2 Vachu ikmastak'ayau
ni Apia yu kint'alapanakk'an yu ikpaxkayau
y vachu Arkipo yu Kkintat'ataylhaanan ni
lach'apati por kilhakapu'atk'an y vachu
ikmastak'ayau yu talhakapu'anan yu tatagxto'a
la minchaqa'. 3 Katamapaynin y oxamaktaun
katamakan ni kimPay Diosk'an kun Jesucristo
kiJalhachimo'onuk'an.

Ixjapaxkanti ali ixlhakapu'ati ni Filemon

4 Ikxtaqni'alhiy Thimalagpuchuncha ni Dios y
klapastak'au ni uxiknan tejkan iksk'in ni Dios.
5> Kintajuniy ni ox ach'aniy y lhak'ap'up'in ni Jesus
kiJalhachimo'onuk'an y lakp'axk'ay tachun ixla-
panakni. 6 Va iksk'in Dios para kalakmamisp'anin
alati lapanakni milhakapu'ati y chuncha kaxa-
jchal ni kamisp'at'i tachun yu ox yu Dios kintax-
taqniyan kijnank'an yu ch'antaun kun Cristo Jesus
juntau. 7 Ayaj ijk'achanau y ox k'atsanau por
mijapaxkanti. Uxint'i, laqgaj, ox lakmalaka'ulay ni
ixlapanakni Dios la ixjalhanutk'an.

Ni Pablo tapayniy por yu Onésimo

8 Xlhiyucha mas kun Cristo klhit'ajun
lhachimo'on para kaklhijjunin yu magqsk'iniy,
9 pero Kk'achaniyan, xlhiyucha vamun
iktapayniniyan. Kit'in kPablo ayaj xapaycha y
chavaycha va ktach'in kunita por Cristo Jesus.
10Va iktapayniniyan por Onésimo. Yucha kilagqmil
ta'an iktanun laka pach'in y tacha kints'al val por
ixlhakapu'ati.

11 Plunaj jantu ox ixjunita para ka'aqtayjun
pero chavaycha ox lay aqtayjuyan y vachu lay
ki'aqtayjuy ni kit'in. 12 Chavay yucha ikmalaqa-
chanichoqoyan. La ox k'ala'a'it'i vachu va tacha
kila'a'it'i ni kit'in. 13 Va xaknajun ixtaulal kun
kit'in ex chuncha ixkintapatsanil por uxint'i. Va
aniy iktanun laka pach'in por klagpute'el yu
ox chivinti yu lhichiviniy Jesucristo. 14 Pero
jantu klhijjunputun kataulal aniy incha jantuka'
mintak'atsan kaval. Jantu iknajun ni ki'aqt'ay'ut'i
lagatap'asta, va iknajun ki'aqt'ay'ut'i laga'achati.

15 Ka va lay ixmakauntan taun panch'ix para
chavaycha lay kala'a'ich'o'o y kat'ataulan mas va
tavanancha. 16 Jantucha kuna' tacha oqxtamati,
va tacha milagaj yu paxkayan. Chuncha apalay
oX xajantu yu vali'ly ogxtamati. Yucha ox ik-
paxkay nikit'in pero apalay kap'axk'at'i ni uxint'i,
jantucha tacha vali'iy lapanaki, va tacha milaqaj
kalaqts'i. Mila'at'uyk'an va ixlapanaknicha ni
Jalhachimo'onu' Jesucristo unt'at'ik.

17 Incha kilaqts'in tacha milagaj y ch'antaun
juntau ex kala'a'it'i ni yucha vachu va chun
tacha k'ila'a'it'i ni Kkit'in. 18 Chavay incha
yucha va makanitan taun laqtaqgal o incha va

lhaaniyan tu'uchun ex kalaqts'i va tacha ni
kit'in kaklhaanin. 19 Kit'in Pablo ikts'ogniyan
la kimaka'. Va kunan ni kakmapalniyan, pero
jantu ikmagqsk'iniy kajkunin. Uxint'i k'ats'aycha
ni k'ilhipinin metsukunti. 20 Ex chuncha, laqaj,
k'amak'at'i yu klhitapayniniyan por ch'antaun
juntau kun yu Jalhachimo'onu'. Chuncha
k'imalak'a'ulanin kelhanuti por ch'antaun juntau
kun yu Jalhachimo'onu' Cristo.

21Tkts'ogniyan porijk'atsaycha ni ki'alasmat'e'e
y apalay k'amak'aye'e tacha klhitapayniniyan ka-
mak'at'i. 22 Vachu k'ala'oxit'i ta'an lay kaktaulal
la minchaqa'. Klhilay ni por sk'inat'ik ni Dios lay
klalag'anchoqgotacha'au ta'an vilanant'ik.

Ni Pablo mastak'achoqoy ni Filemon
23Vachu mastak'ayan ni Epafras yu kint'atanun
laka pach'in por Cristo Jesus. 24 Vachu tamak-
stak'ayan ni Marcos ali Aristarco ali Demas ali
Lucas yu kintat'atapatsay. 25 Katamapaynin ni Jal-
hachimo'onu Jesucristo la metsukuntik'an. Chun-
cha kavalcha.

